
Ironikoa baina urratsa 

Samirrek 11 urte ditu gaur egun, eta xehetasun guztiekin akordatzen da duela hiru urteko egun hartaz. Zortzi urte zituen orduan, eta bere herrixkaren alboan dagoen basora joan zen egurretara. Bidean, orbelaren artean, gauza biribil bat ikusi zuen, pilota baten modukoa. Eskuetan hartu eta, metalezko gauza distiratsu hura pilota ez zela oharturik, urrunera, ahalik eta urrunera botatzea otu zitzaion. Samirrek, ordea, zortzi urte baino ez zituen, eta uste baino pisu handiagoa zuen pilota ez zen gauza hark; haurra zegoen lekutik metro gutxira erori zen, eta, lurrera eroritakoan, pilota ez zen gauza hura, lehertu egin zen. Samirrek apenas ikusten duen orain, eta ezkerreko belauna txikituta du erabat. 

Tadjikistanen bizi da Samir. Gerra zibila duela hamarkada bat baino gehiago amaitu bazen ere, hark utzitako arrastoek heriotzak eragiten dituzte oraino. Samirrek orbelaren artean aurkitu zuen metalezko gauza distiratsu hura ez baitzen pilota bat; luku bonba bat baizik. 

Dublinen (Irlanda) aste honetan mundu osoko ehun herrialdek baino gehiagok, hamar eguneko negoziazioen ondoren, luku bonbak debekatzeko hitzartu duten txostena giltzarri izan daiteke egun eta etorkizunean milaka zibilen heriotza saihesteko. Munduan 400 milioi lagun bizi dira luku bonbak barreiatutako eremuetan. Iraken, Afganistanen, Tadjikistanen, Libanon, Vietnamen, Laosen, Kanputxean, Sudanen, Etiopian, Kosovon, Serbian, Txetxenian eta orotara mundu osoko 30 herrialdetan erabili dira luku bonbak azken 40 urteotan. Jada 13.000 biktima eragin dituztela uste da . 

CMC Luku Bonben Koalizioaren ekimenez -mundu osoko gobernuz kanpoko berrehun erakundek baino gehiagok osatzen dute taldea- adostutako txostenarekin bat egin duten estatuek hitzeman dute ez dituztela luku bonbak ez erabiliko, ez ekoitziko eta ezta erosiko ere. Oslon (Norvegia) heldu den abenduaren 2an eta 3an egingo duten bileran berretsi beharko dute testua. Orduan zortzi urteko epea izango dute estatuek biltegietan dituzten luku bonbak desegiteko, eta hamar urteko epea lur azalean dauden armak indargabetzeko. 

Urratsa izan da, urrats historikoa hainbatentzat, baina urrats horrek asko dauka ironikotik; izan ere, luku bonbak erabiltzen dituzten herrialde nagusiak ez dira bileran izan eta, hala, ez dute testuarekin bat egin eta, ondorioz, luku bonbak erabiltzen jarraituko dute. Ameriketako Estatu Batuak, Israel, Errusia, Txina, India eta Pakistan dira herrialde horiek, hain zuzen ere, munduko arma ekoizle handienak. 

Euskal Herriko luku bonbak. Munduko 30 estatuk ekoizten dituzte luku bonbak egun -ekoitzi gabe 70 estatuk dituzte euren biltegietan-, eta itunarekin bat egin dutenak ere badira tartean. ironikoa izango da hori, baldin eta orain koherente izan eta ekoizteari uzten ez badiote -alemaniak jada erabaki hori hartu du-. euskal herria ez dago zerrenda horretan, baina bai luku bonbak ekoizten dituztenen artean: expal explosivos alaveses enpresak -gasteizen du egoitza- bme-330 ereduko luku bonbak ekoizten dituela jakinarazi du greenpeacek. Luku bonba horiek, baina, debekatuta egongo dira orain nazioarteko itunaren arabera. 
Eta beste ironia bat: itunean zehaztutako luku bonben definizioak zirrikituak utzi ditu, tartean, belaunaldi berriko Smart 155 bonba txikiagoak erabiltzeko. 

Ban Ki-moon Nazio Batuen Erakundeko idazkari nagusia «liluratuta» agertu da akordioarekin eta bere adierazpenek ere ez diote ironiko izateari uzten; izan ere, aski ongi baitaki auzi hau berak ordezkatzen duen erakundearen egoitzan onartu behar izan zela. Dena den, aski ongi daki ere, 2006ko azaroan gertatu zen bezala, han eztabaidatu izan balitz ez zela aurrera aterako: Dublinen izan ez diren herrialdeek gero eta sinesgarritasun eta baliagarritasun gutxiago duen erakunde horretan beto eskubidea baitute. NBE, ekimenaren sustatzaile nagusia izan beharko lukeen erakundea, beraz, bazterrean gelditu da beste behin nazioartean duen papera sinbolikoa baino ez dela agerian utziz. NBEk huts egin zuelako abiatu zuten luku bonben kontrako kanpaina gobernuz kanpoko erakundeek eta Norvegiak -Oslon da berrestekoa prozesua-. Eta eraginkorragoak direla ere erakutsi dute. 

1997. urtean Ottawan (Kanada) mundu osoko 46 estatuk pertsonen kontrako minen aurkako ituna sinatu zutenetik -gaur egun jada 160 dira itun hura sostengatzen duten estatuak-, armarik gabeko mundua izateko bidean urrats handiena izan da, hala ere, Dublingoa. Ottawan ere pertsonen aurkako minak baliatzen zuten herrialdeek ez zuten parte hartu, baina bilera hartan ia mundu osoak erakutsi zuen jarrera irmoaren ondoren, arma hura estigmatizatuta gelditu zen eta, horren ondorioz, erabiltzeari utzi zioten pixkanaka-pixkanaka, batzuk besteak baino pixkanakago, hura baliatzen zuten herrialdeek, tartean, AEBek. Eta oraingoan ere gauza bera gertatzea espero da, eta etikoki eta moralki onartezinak izatetik -ñabardura txikiekin, akaso, baina arma guztiak bezala-, legez kanpokoak ere izatera pasa beharko lukete orain luku bonbak. 

Airetik, itsasotik edo lurretik botatzen dituzte eta barruan ehunka bonba txiki dituzte, handienen kasuan, 600 bonba txiki ere. Airean zabaldu eta 20.000 metro koadroko eremuan zabaltzen dira. Teorian lurreratutakoan lehertzen dira, baina hau ez da beti horrela izaten, eta batzuk -%5 eta %30 artean-zartarazi gabe gelditzen dira lurrean, ezkutuan. Orbelaren artean batzuetan. 

